
Annotatsiya. Ushbu maqolada suv resurslarini boshqarishda raqamlashtirishning samaradorligi milliy va xalqaro 
nuqtayi nazardan tahlil qilingan. Tadqiqotda raqamli texnologiyalarning suvdan foydalanish samaradorligini oshirish, 
monitoring tizimini yaxshilash hamda boshqaruv qarorlarini optimallashtirishdagi o‘rni yoritilgan. Maqolada raqamli 
transformatsiyaning barqaror suv boshqaruviga erishish, yo‘qotishlarni kamaytirish va resurslarni oqilona taqsimlashdagi 
ahamiyati ta’kidlanadi. Tadqiqot natijalari manfaatdor tomonlar uchun amaliy tavsiyalarni taklif etadi.

Kalit soʻzlar: raqamlashtirish, aqlli suv tizimlari, sun’iy intellekt, Internet of Things (IoT), Big Data tahlili, GIS texnologiyalari, 
raqamli transformatsiya, suvdan foydalanish samaradorligi.
Abstract. This article analyzes the effectiveness of digitalization in water resources management from both national and 
international perspectives. The study highlights the role of digital technologies in improving water use efficiency, enhancing 
monitoring, and optimizing management decisions. The article emphasizes the importance of digital transformation 
for achieving sustainable water management, reducing losses, and ensuring the rational allocation of resources. The 
research findings provide practical recommendations for stakeholders.

Key words: digitalization, smart water systems, artificial intelligence, Internet of Things (IoT), big data analytics, GIS 
technologies, digital transformation, water use efficiency.
Аннотация. В данной статье проанализирована эффективность цифровизации в управлении водными ресурсами 
с национальной и международной точек зрения. В исследовании рассматривается роль цифровых технологий 
в повышении эффективности использования воды, улучшении мониторинга и оптимизации управленческих 
решений. В статье подчеркивается значение цифровой трансформации для обеспечения устойчивого управления 
водными ресурсами, сокращения потерь и рационального распределения ресурсов. Результаты исследования 
предлагают практические рекомендации для заинтересованных сторон.

Ключевые слова: цифровизация, интеллектуальные водные системы, искусственный интеллект, Интернет вещей 
(IoT), анализ больших данных, GIS-технологии, цифровая трансформация, эффективность использования воды.

K I R I S H
Hozirgi davrda global iqlim o‘zgarishi, aholi sonining ortishi hamda sanoatlashuv jarayonlari suv 

resurslariga bo‘lgan talabni sezilarli darajada oshirmoqda. Suv tanqisligi nafaqat ekologik, balki iqtisodiy va 
ijtimoiy barqarorlikka ham bevosita ta’sir ko‘rsatmoqda. Shu sababli suv resurslarini samarali boshqarish tizimini 

yaratish bugungi kunning eng dolzarb vazifalaridan biri hisoblanadi. Raqamli texnologiyalar suv resurslarini 
boshqarish jarayonlarini optimallashtirishda yangi imkoniyatlarni yaratmoqda.

O‘zbekiston Respublikasida ham mazkur yo‘nalishda muhim islohotlar amalga oshirilmoqda. Jumladan, 
O‘zbekiston Respublikasi Prezidenti tomonidan 2025-yil 15-avgustda “2025–2028-yillarga mo‘ljallangan dastur” 
tasdiqlanib, suv resurslarini boshqarish hamda irrigatsiya sektorini rivojlantirish bo‘yicha ustuvor chora-tadbirlar 
belgilandi. Shuningdek, 2024-yil 7-maydagi PF-74-son Farmon1 bilan sohani raqamlashtirish, suv resurslariga 
oid hisobot va ma’lumotlarni elektron shaklga o‘tkazish bo‘yicha muhim vazifalar belgilab berildi. Xususan, suv 
resurslarini prognozlashtirish, ma’lumotlar bazalarini shakllantirish, gidrologik postlarni avtomatlashtirish kabi 
chora-tadbirlar mazkur dastur doirasida amalga oshirilishi ko‘zda tutilgan.

Shu sababli suv resurslarini boshqarishda raqamlashtirish samaradorligini ilmiy asosda tahlil qilish, uning 
iqtisodiy, ekologik va boshqaruv jihatlaridagi afzalliklarini aniqlash hamda amaliy takliflar ishlab chiqish bugungi 
kunning dolzarb ilmiy-amaliy masalalaridan biri hisoblanadi.

M A V Z U G A  O I D  A D A B I Y O T L A R  S H A R H I
O‘zbekiston Respublikasi Prezidentining 2023-yil 13-apreldagi “Suv xo‘jaligini raqamlashtirish tizimini joriy 

etish chora-tadbirlari to‘g‘risida”gi PQ-127-son qarori2da suv resurslarini boshqarish tizimiga sun’iy yo‘ldosh, 
GIS hamda IoT texnologiyalarini joriy etish zarurligi ta’kidlangan. Ushbu hujjat mamlakat miqyosida suv xo‘jaligi 
sohasini raqamlashtirishning strategik ahamiyatini belgilab berdi hamda sohada samaradorlikni oshirish uchun 
muhim asos yaratdi.

I. S. Xudoyberganovning fikricha, O‘zbekistonda suv xo‘jaligi tizimiga raqamli texnologiyalarni joriy 
etish natijasida suv sarfi 15–20 foizgacha kamayishi, hisob-kitob jarayonlarining shaffofligi oshishi hamda 
suv iste’moli ustidan real nazorat o‘rnatilishi mumkin. Muallif ushbu holatni “raqamli suv xo‘jaligi modeli”ning 
iqtisodiy samaradorligi bilan izohlaydi.

B. Tursunov o‘z tadqiqotida suv resurslarini boshqarishda raqamli platformalar va mobil monitoring 
tizimlarining afzalliklarini tahlil qilib, ushbu tizimlar orqali suv taqsimotida inson omilini kamaytirish, tejamkorlikni 
ta’minlash hamda boshqaruv jarayonlarining aniqligini oshirish mumkinligini ta’kidlaydi.

V. G. Gude esa raqamlashtirishni suv xo‘jaligini boshqarishda barqaror rivojlanishning muhim omillaridan 
biri sifatida baholaydi. Uning ta’kidlashicha, raqamli yechimlar orqali ma’lumotlarga asoslangan boshqaruv 
qarorlarini qabul qilish, oldindan texnik xizmat ko‘rsatish hamda resurslardan samarali foydalanish imkoniyati 
kengayadi.

Jahon bankining “Digital Water Handbook” hisobotida ham raqamli suv tizimlari resurslardan tejamli 
foydalanishni ta’minlashi bilan birga, avtomatlashtirish va oldindan texnik xizmat ko‘rsatish orqali ekspluatatsion 
xarajatlarni 30 foizgacha kamaytirishi mumkinligi qayd etilgan.

Umuman olganda, mavjud ilmiy manbalar tahlili shuni ko‘rsatadiki, raqamlashtirish suv resurslarini 
boshqarishda samaradorlik, tejamkorlik hamda shaffoflikni ta’minlovchi muhim omillardan biri hisoblanadi.

T A D Q I Q O T  M E T O D O L O G I YA S I
Mazkur tadqiqotning asosiy maqsadi suv resurslarini boshqarishda raqamli texnologiyalarning samaradorligini 

baholashdan iborat. Tadqiqot jarayonida tizimli, tahliliy hamda qiyosiy yondashuv usullaridan foydalanildi. 
Ma’lumot manbalari sifatida O‘zbekiston Respublikasi Prezidentining suv xo‘jaligini raqamlashtirishga oid 
farmon va qarorlari, Suv xo‘jaligi vazirligi ma’lumotlari, Jahon banki hamda BMT hisobotlari, shuningdek ilg‘or 
xorijiy tajribalar tahlil qilindi.

Bundan tashqari, raqamli texnologiyalarning suv resurslarini boshqarishdagi o‘rni, ularning samaradorligi 
hamda milliy va xalqaro tajribalar o‘rganildi. Tadqiqot natijasida raqamlashtirishning suv xo‘jaligiga ta’siri, 
uning iqtisodiy samarasi hamda boshqaruv sifatini yaxshilashdagi roli aniqlanib, ushbu sohani rivojlantirishga 
qaratilgan amaliy takliflar ishlab chiqildi.

T A H L I L  V A  N A T I J A L A R
Global miqyosda suv sektorida raqamli transformatsiya jarayoni keng qamrovli bosqichga ko‘tarilgan. 

Tadqiqotlar shuni ko‘rsatadiki, suv ta’minoti bo‘yicha xizmat ko‘rsatuvchi tashkilotlarning taxminan 82 
%  raqamlashtirish strategiyalarini joriy etmoqda. Bundan tashqari, raqamli texnologiyalar, jumladan aqlli 
hisoblagichlar va IoT sensorlari yordamida suv yo‘qotishlari o‘rtacha 25 % ga qisqargan.

1	 Oʻzbekiston Respublikasi Prezidentining Farmoni, 07.05.2024 yildagi PF-74-son https://lex.uz/uz/docs/-6913766?ONDATE=20.01.2025 
2	 Oʻzbekiston Respublikasi Prezidentining qarori, 14.02.2022 yildagi PQ-127-son https://lex.uz/docs/-5858041 

Masalan, “raqamli suv infratuzilmasi” bo‘yicha bozor tahlillariga ko‘ra, 2024-yilga kelib IoT texnologiyalari 
global bozor hajmida taxminan 34,93 % ulush bilan yetakchi segmentlardan birini tashkil etmoqda. Ushbu 
ko‘rsatkichlar suv xo‘jaligida raqamlashtirish yechimlarining keng joriy etilayotganini hamda yuqori 
samaradorlikka erishish imkonini berayotganini tasdiqlaydi.

O‘zbekiston tizimida ham raqamlashtirish bo‘yicha bir qator sezilarli natijalar kuzatilmoqda. Jumladan, 
mamlakat hukumatining 2025–2028-yillarga mo‘ljallangan “Suv resurslarini boshqarish va irrigatsiya sektorini 
rivojlantirish” dasturi doirasida 1,4 million gektarga yaqin maydonda tomchilab sug‘orish kabi suv tejamkor 
texnologiyalar joriy etilmoqda hamda 2028-yilga borib 14 mlrd m³ gacha suv tejash rejalashtirilgan.

Shuningdek, raqamli monitoring qurilmalari ham keng joriy etilmoqda. Xususan, O‘zbekistonda 11 446 
dona “aqlli suv” uskunalari o‘rnatilgan bo‘lib, 1 704 ta nasos stansiyasi onlayn suv hajmini hisoblash tizimi bilan 
jihozlangan. Ushbu ko‘rsatkichlar raqamli texnologiyalar yordamida operatsion jarayonlar va nazorat tizimlari 
sezilarli darajada takomillashganini ko‘rsatadi.

Bundan tashqari, O‘zbekistonda suv infratuzilmasini modernizatsiya qilish maqsadida xalqaro hamkorlik 
doirasida 200 mln AQSh dollari miqdorida imtiyozli kredit ajratilgani e’lon qilingan. Suvni tejash, energiya 
samaradorligini oshirish hamda raqamli tizimlarni joriy etish orqali operatsion xarajatlarni kamaytirish 
imkoniyatlari kengaymoqda. Masalan, asosiy nasos stansiyalari orqali amalga oshirilayotgan 7,2 mlrd kVt·soat 
elektr energiyasi sarfi ustidan raqamli nazorat tizimi joriy etilgan.

Raqamlashtirish suv resurslarini boshqarish tizimida bir qator muhim afzalliklarni ta’minlamoqda.
Nazorat va aniqlik.
Raqamli monitoring uskunalari (aqlli hisoblagichlar, GIS va IoT texnologiyalari) orqali real vaqt rejimida 

ma’lumotlar olinmoqda. Bu esa boshqaruv qarorlarini tez va aniq qabul qilish imkonini yaratadi. Masalan, milliy 
tizimda 1 739 ta nasos stansiyasida onlayn monitoring tizimi joriy etilgan.

Yo‘qotishlarni kamaytirish.
Global darajada raqamlashtirish orqali suv yo‘qotishlari o‘rtacha 25 % ga qisqargan. Milliy darajada ham 

kanal va sug‘orish tarmoqlarini modernizatsiya qilish natijasida 8 mlrd m³ ga yaqin suv tejash imkoniyati yuzaga 
kelgan.

Resurslar va energiya samaradorligi.
O‘zbekistonda nasos stansiyalari va kanal tarmoqlarini modernizatsiya qilish orqali energiya sarfi 

optimallashtirilmoqda hamda suv ta’minoti samaradorligi oshirilmoqda. Global miqyosda esa sun’iy intellekt 
va IoT texnologiyalarining suv sektorida qo‘llanilishi yaqin kelajakda yanada kengayishi prognoz qilinmoqda.

Barqaror boshqaruv va shaffoflik.
Raqamli tizimlar ma’lumotlar bazalari va onlayn platformalar orqali boshqaruv jarayonlarining shaffofligini 

oshirmoqda. Jumladan, O‘zbekistonda “Davlat suv kadastri” kabi axborot tizimlari joriy etilishi suv resurslarini 
hisobga olish va monitoring qilish jarayonlarini takomillashtirishga xizmat qilmoqda.

Umuman olganda, raqamlashtirish suv resurslarini boshqarish tizimida samaradorlikni oshirishning 
muhim strategik omiliga aylanmoqda. Xalqaro tajriba raqamli texnologiyalarni keng qo‘llash orqali operatsion 
samaradorlikni oshirish va resurslardan oqilona foydalanish imkonini berayotganini ko‘rsatadi. Milliy tajribada 
esa O‘zbekiston ushbu jarayonni siyosiy va institutsional qo‘llab-quvvatlash bilan bir qatorda texnologik jihatdan 
ham jadal rivojlantirmoqda. Bu esa suv resurslarini boshqarish samaradorligini sezilarli darajada oshirish 
imkoniyatini yaratmoqda.

Shuningdek, global tahlillar shuni ko‘rsatadiki, dunyoda suv ta’minoti tashkilotlarining  82 % raqamli 
transformatsiya strategiyalarini joriy etgan bo‘lib, bu jarayon suv yo‘qotishlarini 25 % gacha qisqartirishga 
xizmat qilmoqda. Bundan tashqari, aqlli suv hisoblagichlari shahar hududlarida 69 % hollarda joriy etilgan. GIS 
xaritalash texnologiyalari suv infratuzilmasini boshqarishda keng qo‘llanilmoqda va global suv tashkilotlarining 
taxminan 60 % da foydalanilmoqda (1-jadval).

1-jadval. Suv resurslarini boshqarishda raqamlashtirish bo‘yicha xalqaro tajribalar tahlili3

№ Mamlakat / loyiha 
nomi

Qo‘llanilgan raqamli 
texnologiyalar Erishilgan natijalar Manba

1 Singapur – Smart 
Water Grid (PUB)

IoT sensorlari, “Digital Twin” 
tizimi, real vaqt monitoringi, 
avtomatik ma’lumotlar tahlili

Yo‘qotilgan suv hajmi (Non-
Revenue Water) 20 % 
gacha kamaygan, suv sifati 
barqarorlashgan

MDPI, 2024-yil

2
Xitoy – Shenzhen, 
Hangzhou va Beijing 
Smart Water Projects

IoT, GIS, Big Data, sun’iy 
intellekt asosidagi monitoring 
tizimlari

Suv yo‘qotishlari 20–25 % 
ga kamaygan, suv ta’minoti 
tizimining barqarorligi oshgan

WaterTech China, 
2025-yil

3	  Manba: muallif ishlanmasi.

3 Ispaniya – Madrid 
iWesla System

IoT sensorlari, bulutli platforma, 
avtomatlashtirilgan nazorat 
tizimi

Suv sarfi 50 % gacha 
qisqartirilgan, suv oqimi 
optimallashtirilgan

Tomorrow.City, 2024-
yil

4
Shvetsiya – 
Stockholm Smart 
Water Monitoring

Real vaqt rejimida suv sifati 
sensorlari, IoT tarmoqlari, 
ma’lumotlar tahlili tizimi

Suv sifati monitoringining aniqligi 
oshgan, ifloslanish holatlari tez 
aniqlanmoqda

SmartCity Style, 
2024-yil

5
Ruanda – Smart 
Water Management 
System (SWMS)

IoT texnologiyalari, bulutli 
ma’lumotlar bazasi, mobil ilova 
orqali boshqaruv

Qishloq hududlarida suv 
ta’minoti barqarorligi oshgan, 
to‘lov tizimi shaffoflashgan

World Bank, 2023-yil

Ushbu tajribalar shuni ko‘rsatadiki, raqamli texnologiyalar, ayniqsa IoT, Big Data, GIS hamda sun’iy intellekt 
asosidagi yechimlar suv resurslarini boshqarishda samaradorlikni sezilarli darajada oshiradi.

Xalqaro tajribalar tahlili shuni ko‘rsatadiki, Internet of Things (IoT), Big Data tahlili, GIS texnologiyalari 
va sun’iy intellekt asosidagi monitoring tizimlari suv yo‘qotishlarini kamaytirish hamda resurslardan oqilona 
foydalanishni ta’minlashda muhim rol o‘ynamoqda.

Public Utilities Board (Singapore) (PUB) tomonidan “Smart Water Management” modeli joriy etilgan. 
Mazkur tizim doirasida IoT sensorlari, Digital Twin texnologiyasi hamda real vaqt rejimidagi monitoring tizimlari 
qo‘llanilib, suv yo‘qotishlari darajasini sezilarli darajada kamaytirishga erishilgan.

1-rasm. Aqlli suv boshqaruvi tizimi

Shenzhen shahrida IoT asosidagi suv hisoblash (metering) tizimini joriy etish hamda infratuzilmani 
modernizatsiya qilish natijasida suv yo‘qotishlari taxminan 20 % ga kamaytirilgani ta’kidlanadi.

Shuningdek, Hangzhou va Beijing shaharlarida GIS texnologiyalari, raqamli xaritalash, aqlli monitoring 
tizimlari hamda Big Data tahlil usullari qo‘llanilgani qayd etilgan.

2-rasm. Aqlli suv loyihasi

Madrid shahrida iWesla tizimi doirasida suv oqimini o‘lchovchi sensorlar, ma’lumotlar platformasi hamda 
avtomatlashtirilgan nazorat tizimi joriy etilgan. Natijada bir maktab va sport markazida suv iste’moli 50 % ga 
kamaygani qayd etilgan.

Mazkur loyiha kichik pilot hududda raqamlashtirish texnologiyalarining suv resurslarini boshqarishdagi 
samaradorligini amaliy jihatdan namoyish etadi.

3-rasm. Aqlli sug‘orish tizimi

Singapurdagi Smart Water Grid loyihasi orqali suv yo‘qotishlari 20 % gacha qisqartirilgan bo‘lib, real vaqt 
rejimidagi monitoring tizimi infratuzilmadagi nosozliklarni bir necha daqiqa ichida aniqlash imkonini bermoqda. 
Xitoyning Shenzhen va Hangzhou shaharlarida esa raqamli nazorat tizimlari yordamida suv ta’minoti 
tarmoqlarida 25 % gacha samaradorlik o‘sishi qayd etilgan. Shuningdek, Ispaniyaning Madrid shahrida amalga 
oshirilgan iWesla loyihasi IoT sensorlari va bulutli platformalar orqali suv iste’molini 50 % gacha kamaytirishga 
erishgan.

Ushbu misollar suv resurslarini boshqarishda raqamli texnologiyalarni joriy etish nafaqat ekologik, balki 
iqtisodiy samaradorlikni ham ta’minlashini ko‘rsatadi. Raqamli tarmoqlar orqali suv sarfi, yo‘qotishlar, nasos 
stansiyalarining ishlash jarayoni hamda suv sifati haqidagi ma’lumotlar real vaqt rejimida kuzatilib, tezkor 
boshqaruv qarorlarini qabul qilish imkonini yaratadi.

O‘zbekistonda ham suv resurslarini boshqarishda raqamli va suv tejovchi texnologiyalarni joriy etish 
bo‘yicha muhim natijalarga erishilmoqda. Jumladan, 2023-yilda tomchilab sug‘orish va purkagichli sug‘orish 
texnologiyalari mos ravishda 472 000 gektar va 48 000 gektar maydonda joriy etilgan, lazer yordamida yer 
tekislash ishlari esa 649 000 gektar maydonni qamrab olgan. Natijada 2 milliard m³ suv tejashga erishilgan.

Shuningdek, 2020–2024-yillarda suv tejash texnologiyalarini joriy etish hamda irrigatsiya tarmoqlarini 
modernizatsiya qilish maqsadida 60 trillion so‘m byudjet mablag‘lari va 622 million AQSh dollari miqdorida 
xorijiy investitsiyalar jalb qilingan.

2025–2028-yillarga mo‘ljallangan dastur doirasida 2 551 kilometr irrigatsiya tarmoqlarini qayta ta’mirlash 
rejalashtirilgan. Natijada nasos stansiyalarida yillik elektr energiyasi iste’molini 6,8 milliard kVt·soatdan 6,2 
milliard kVt·soatgacha kamaytirish ko‘zda tutilmoqda.

Mazkur dastur doirasida suv tejash hajmi 2025-yilda taxminan 10 milliard m³, 2028-yilda esa 14 milliard 
m³ darajasiga yetishi rejalashtirilgan. Shuningdek, 2020-yilda sug‘oriladigan maydonlarda raqamli va suv 
tejash texnologiyalarining ulushi 4 % ni tashkil etgan bo‘lsa, 2025-yilga kelib ushbu ko‘rsatkich 50 % ga yetishi 
kutilmoqda.

O‘zbekistonning suv resurslarini boshqarish strategiyasida irrigatsiya tizimlarining samaradorligini 0,63 
dan 0,73 gacha oshirish vazifasi ham belgilangan (2-jadval).

2-jadval. O‘zbekistonning suv resurslarini boshqarishda raqamlashtirish bo‘yicha milliy tajribalari4

№ Loyiha nomi / hudud Qo‘llanilgan raqamli 
texnologiyalar Erishilgan natijalar Manba

1
“Aqlli sug‘orish tizimi” 
(Smart Irrigation System), 
Qashqadaryo viloyati

IoT asosida tomchilab 
sug‘orish tizimi, raqamli 
o‘lchagichlar, mobil 
boshqaruv platformasi

Sug‘orish samaradorligi 30 % ga 
oshgan, suv yo‘qotishlari 25 % 
ga kamaygan, hosildorlik 15 % 
ga ortgan

agro.uz, xabar.
uz

2 “Suv hisobini raqamlashtirish” 
loyihasi, Toshkent viloyati

Raqamli suv hisoblagichlari 
(smart meters), avtomatik suv 
sarfi monitoring tizimi

Har oyda 100 ming m³ suv 
tejashga erishilmoqda, maishiy 
suv iste’moli ustidan real vaqt 
nazorati joriy etilgan

uza.uz

3 “HydroGeoData” – milliy suv 
ma’lumotlar bazasi

Big Data texnologiyalari, 
GIS xaritalash, raqamli 
ma’lumotlar tahlili

Respublika bo‘yicha 12 mingdan 
ortiq quduqlar, suv manbalari 
va irrigatsiya tarmoqlari yagona 
platformaga kiritilgan

gkvr.uz

4 “Yashil transformatsiya” 
dasturi (2023–2030-yillar)

Raqamli suv nazorati 
tizimlari, iqlim monitoringi, 
“smart farming” 
texnologiyalari

2028-yilgacha 14 mlrd m³ suv 
tejash rejalashtirilgan, 650 ming 
gektar maydonda suv tejovchi 
texnologiyalar joriy etilmoqda

president.uz

5
“Irrigatsiya tizimlarini 
avtomatlashtirish” loyihasi, 
Buxoro–Navoiy hududi

Sensor tarmoqlari, SCADA 
tizimi, suv oqimini avtomatik 
boshqarish texnologiyalari

Nasos stansiyalari samaradorligi 
18 % ga oshgan, elektr 
energiyasi sarfi kamaygan

mwm.uz, 
uzdaily.uz

O‘zbekiston so‘nggi yillarda suv xo‘jaligini raqamlashtirish sohasida sezilarli natijalarga erishmoqda. 
“HydroGeoData” platformasi milliy darajada suv resurslari bo‘yicha ma’lumotlarning yagona raqamli bazasini 
shakllantirib, ilmiy tahlil, monitoring hamda boshqaruv jarayonlarini samarali muvofiqlashtirish imkonini 
yaratmoqda.

Shuningdek, Qashqadaryo va Toshkent viloyatlarida amalga oshirilayotgan “Smart Irrigation” va “Smart 
Metering” loyihalari suvni tejash hamda qishloq xo‘jaligi ekinlari hosildorligini oshirishda ijobiy natijalar bermoqda.

O‘zbekiston Respublikasi Prezidentining 2023-yil 30-iyundagi “Suvdan foydalanish samaradorligini oshirish 
chora-tadbirlari to‘g‘risida”gi PQ-230-son qarori5 ham mazkur jarayonni jadallashtirishda muhim ahamiyat kasb 
etmoqda. Ushbu qaror asosida 2025-yilgacha 1 million gektardan ortiq maydonda raqamli va suv tejovchi 
texnologiyalarni joriy etish rejalashtirilgan.

Mazkur tajribalar O‘zbekistonning suv resurslarini boshqarishda raqamlashtirish bo‘yicha milliy modeli 
shakllanib borayotganini, shuningdek uning xalqaro tendensiyalar bilan uyg‘un ravishda rivojlanayotganini 
ko‘rsatadi.

X U L O S A  V A  T A K L I F L A R 
Xulosa qilib aytganda, suv resurslarini boshqarishda raqamlashtirish jarayoni bugungi kunda nafaqat 

samaradorlikni oshirish, balki barqaror rivojlanish maqsadlariga erishishda ham muhim omil bo‘lib xizmat 
qilmoqda. So‘nggi yillarda raqamli texnologiyalar, xususan IoT tizimlari, sun’iy intellekt (AI), GIS monitoring 
hamda Big Data tahlillari orqali suv oqimlarini real vaqt rejimida kuzatish, yo‘qotishlarni kamaytirish va 
resurslarni oqilona taqsimlash imkoniyatlari kengaymoqda. O‘zbekiston Respublikasi Prezidenti tomonidan 
qabul qilingan “2023–2030-yillarda Suv xo‘jaligini rivojlantirish strategiyasi”, “Raqamli O‘zbekiston – 2030” 
dasturi hamda boshqa normativ-huquqiy hujjatlar ushbu sohada innovatsion yechimlarni joriy etish uchun 
mustahkam huquqiy asos yaratmoqda. Jahon tajribasi (Singapur, Isroil, Xitoy va Ispaniya kabi mamlakatlar 
misolida) shuni ko‘rsatadiki, raqamlashtirish nafaqat suv resurslarini tejashni, balki iqtisodiy o‘sish va ekologik 
barqarorlikni ham ta’minlaydi. Shu sababli raqamli boshqaruv tizimlarini milliy sharoitga moslashtirish hamda 
suv resurslarini boshqarish jarayonlariga keng joriy etish dolzarb ahamiyat kasb etadi. Tadqiqot natijalariga 
asoslanib, suv resurslarini boshqarishda integratsiyalashgan raqamli platformalarni yaratish, suv resurslari 
hisobini yuritish, monitoring va prognozlash tizimlarini yagona elektron platforma orqali boshqarish, xususan 
“Smart Water Uzbekistan” milliy axborot tizimini joriy etish maqsadga muvofiq hisoblanadi. Shuningdek, IoT 
va sun’iy intellekt texnologiyalarini keng joriy etish orqali suv tarmoqlarida oqim, bosim va yo‘qotishlarni real 
vaqt rejimida kuzatish imkonini beruvchi sensorlar tarmog‘ini yaratish zarur. Suv ma’lumotlarining ochiqligini 
oshirish, suv iste’moli, suv sifati ko‘rsatkichlari va foydalanish statistikasi bo‘yicha ochiq ma’lumotlar bazasini 

4	 Manba: muallif ishlanmasi. 
5	 Oʻzbekiston Respublikasi Prezidentining qarori, 29.04.2022 yildagi PQ-230-son https://lex.uz/uz/docs/-5989741?ONDATE=01.01.2026 

shakllantirish ilmiy tahlillarni rivojlantirishga xizmat qiladi. Bundan tashqari, raqamli texnologiyalar asosida 
suv xo‘jaligini boshqarish bo‘yicha mutaxassislarni tayyorlash, xorijiy tajribalarni o‘rganish va malaka oshirish 
dasturlarini rivojlantirish muhim ahamiyatga ega. Innovatsion suv texnologiyalarini joriy etishda davlat-xususiy 
sheriklik (PPP) mexanizmlarini rivojlantirish, hududiy suv balansini raqamli nazorat qilish orqali har bir viloyat, 
tuman va irrigatsiya hududi kesimida suv taqsimotini optimallashtirish hamda geoinformatsion tahlil tizimlarini 
joriy etish zarur. Shuningdek, raqamli boshqaruv tizimlari orqali energiya tejamkor nasoslar hamda quyosh 
energiyasida ishlaydigan suv tizimlarini qo‘llab-quvvatlash suv resurslaridan foydalanish samaradorligini 
oshirishga xizmat qiladi.

